
袪風之劑 

獨活湯《朱丹溪方》治瘛瘲、昏憒。 

原文 

獨活湯中羌獨防，芎歸辛桂參夏菖，茯神遠志白薇草，

瘈瘲昏憒力能匡。 

 

註釋 

音熾縱。羌活、獨活、防風、川芎、當歸、細辛、桂心、人參、半夏、菖蒲、

茯神、遠志、白薇各五錢，甘草(炙)二錢半。每服一兩，加生薑、大棗煎。○肝

屬風而主筋，故瘈瘲為肝邪。二活、防風治風，辛、桂溫經，半夏除痰，芎、歸

和血，血活則風散也。肝移熱於心則昏憒，人參補心氣，菖蒲開心竅，茯神、遠

志安心神，白薇退熱止厥。風靜火息，血活神寧，瘈瘲自已矣！ 

 


